
BOSHLANG‘ICH SINF 
O‘QUVCHILARINING 

MANTIQIY TAFAKKURINI 
RIVOJLANTIRISHDA 

INTERAKTIV RAQAMLI 
O‘YINLAR VA VIZUALIZATSIYA 

TEXNOLOGIYALARIDAN 
FOYDALANISH METODIKASI

Teshaxo‘jayeva Mohlaroy Shuhratxo‘ja qizi
Unversity of business and sceince, boshlang‘ich ta’lim yo‘nalishi talabasi

Taqrizchi: Qodirova M.
Ubs MT, BT va S kafedrasi katta o‘qituvchisi (PhD)

Annotatsiya: Ushbu tadqiqotning asosiy maqsadi boshlang‘ich sinf o‘quvchilarining mantiqiy va kognitiv tafakkurini rivoj
lantirishda zamonaviy interaktiv raqamli o‘yinlar hamda vizualizatsiya texnologiyalaridan tizimli foydalanish metodikasini 
ishlab chiqish va uning pedagogik samaradorligini amaliy jihatdan isbotlashdan iborat.

Kalit so‘zlar: boshlang‘ich ta’lim, mantiqiy tafakkur, raqamli o‘yinlar, vizualizatsiya texnologiyalari, kognitiv rivojlanish, 
pedagogik eksperiment, o‘qitish metodikasi, tarbiyaviy ahamiyat.
Abstract: The primary objective of this study is to develop a methodology for the systematic application of modern 
interactive digital games and visualization technologies to enhance logical and cognitive thinking among primary school 
students and to validate its pedagogical effectiveness through practical implementation.

Key words: primary education, logical thinking, digital games, visualization technologies, cognitive development, peda-
gogical experiment, teaching methodology, educational value.
Аннотация: Основная цель данного исследования состоит в разработке методики систематического использо-
вания современных интерактивных цифровых игр и технологий визуализации для развития логического и ког-
нитивного мышления учащихся начальных классов, а также в практическом подтверждении её педагогической 
эффективности.

Ключевые слова: начальное образование, логическое мышление, цифровые игры, технологии визуализации, 
когнитивное развитие, педагогический эксперимент, методика обучения, воспитательное значение.

KIRISH
Zamonaviy global ta’lim makonida shaxsga yo‘naltirilgan va texnologik yondashuvlar ustuvor ahamiyat 

kasb etmoqda. Axborot oqimining nihoyatda tezlashishi hamda raqamli transformatsiya jarayonlari yosh avlod-
ning dunyoqarashi, axborotni qabul qilish tezligi va fikrlash formatini tubdan o‘zgartirib yubordi. Bugungi kunda 
boshlang‘ich sinf ostonasiga qadam qo‘ygan o‘quvchilar (“Alfa avlodi”) tug‘ilganidan boshlab sensorli ekranlar, 
interaktiv vizual vositalar va sun’iy intellekt elementlari qurshovida voyaga yetmoqdalar. Bunday sharoitda 
an’anaviy ta’lim usullari, ya’ni doska, bo‘r va matnli darsliklarga asoslangan darslarni tashkil etish shakllari 
o‘zining jozibadorligi hamda samaradorligini sezilarli darajada yo‘qotmoqda. Boshlang‘ich ta’lim inson kognitiv 
qobiliyatlarining poydevori quriladigan davr hisoblanadi. 7-11 yosh oralig‘ida bolaning miya po‘stlog‘i va asab 
tizimi jadal rivojlanib, mantiqiy operatsiyalarni – tahlil, sintez, taqqoslash, klassifikatsiya (guruhlash) ko‘nikma-
larini o‘zlashtirishga tayyor bo‘ladi. 

Biroq bu yoshdagi bolalarning psixologik xususiyatlariga ko‘ra, ularda yaqqol-obrazli fikrlash ustunlik qiladi. 
Ya’ni, o‘quvchi biror qoida yoki matematik mantiqni tushunishi uchun uni ko‘rishi, his qilishi va u bilan bevosita 
harakat qilishi (manipulyatsiya qilishi) zarur. Mavhum tushunchalar (masalan, matematik o‘zgaruvchilar, tabiat 

hodisalarining mikroskopik zanjirlari, til qoidalarining sxematik tuzilishi) vizual va interaktiv qo‘llab-quvvatlan-
masa, bolada darsga nisbatan qiyinchilik, zerikish hamda loqaydlik hissini uyg‘otadi. Ushbu muammoni bartaraf 
etishning eng maqbul yo‘li boshlang‘ich ta’lim jarayoniga interaktiv raqamli o‘yinlar va zamonaviy vizualizatsiya 
texnologiyalarini tizimli hamda metodik jihatdan to‘g‘ri integratsiya qilishdir. Raqamli o‘yinlar o‘quvchi uchun 
tabiiy bo‘lgan o‘yin faoliyatini intellektual rivojlanish vositasiga aylantiradi. Vizualizatsiya esa dars mazmunini 
mavhumlikdan aniqlikka olib chiqib, miyaning har ikkala yarim sharini (mantiqiy-ramziy va hissiy-obrazli 
fikrlashni) birdek faollashtiradi.

MAVZUGA OID ADABIYOTLAR SHARHI
Mantiqiy tafakkurning shakllanish qonuniyatlari va uni o‘qitish jarayonida rivojlantirish masalalari klassik 

hamda zamonaviy pedagogik-psixologik adabiyotlarda keng muhokama qilingan. Kognitiv psixologiyaning 
asoschisi Jan Piaje o‘zining intellektual taraqqiyot nazariyasida 7-11 yoshli bolalarning “aniq operatsiyalar 
bosqichi”da ekanligini ta’kidlaydi (Piaget, 2001). Piajega ko‘ra, bu yoshdagi bolalar mantiqiy fikrlashga qodir, 
biroq ularning mantiqiy xulosalari faqat real ob’ektlar va ularning vizual tasvirlari bilan bog‘langan bo‘lishi kerak. 
Agar topshiriq faqat so‘zlar va mavhum belgilar shaklida berilsa, bolaning mantiqiy tafakkuri xatolarga yo‘l qo‘ya 
boshlaydi.

L. S. Vigotskiyning “Yaqin rivojlanish zonasi” nazariyasi ham ushbu tadqiqot uchun muhim metodologik 
tayanch hisoblanadi (Vigotskiy, 1984). Vigotskiy bolaning aqliy rivojlanishida tashqi madaniy qurollar va ramziy 
tizimlarning rolini yuqori baholagan. Bugungi kunda raqamli vizualizatsiya va interaktiv dasturlar aynan shunday 
madaniy vosita vazifasini bajarmoqda. Kompyuter yoki planshet ekranidagi interaktiv model o‘quvchiga o‘zining 
intellektual imkoniyatlari chegarasidan chiqib, yanada murakkab mantiqiy vazifalarni bajarishga ko‘maklashadi.

Ta’limni ko‘rgazmalilik asosida tashkil etish tamoyillari buyuk pedagog Ya. A. Komenskiyning Buyuk didak-
tika asaridan boshlab shakllangan. Komenskiy ko‘rgazmalilik tamoyilining bilimlarning puxta o‘zlashtirilishidagi 
ahamiyatini alohida ta’kidlagan. Bugungi kunda vizualizatsiya texnologiyalari ushbu tamoyilni yangi bosqichga 
ko‘tardi.

Zamonaviy tadqiqotchilardan S. L. Rubinshteyn (2002) va P. Ya. Galperin (1985) o‘z ishlarida aqliy 
harakatlarning bosqichma-bosqich shakllanishi nazariyasini ilgari surganlar. Ushbu nazariyaga ko‘ra, har 
qanday aqliy (mantiqiy) amal dastlab tashqi ob’ektiv harakat (masalan, ekran elementlarini surish yoki birlasht-
irish) shaklida bajariladi, so‘ngra ichki nutqqa o‘tadi va nihoyat, to‘liq aqliy harakatga (ichki mantiqiy faoliyatga) 
aylanadi.

O‘zbekistonlik olimlardan R. Mavlonova, N. Rahmonqulova va B. To‘rayevaning ilmiy izlanishlarida bosh-
lang‘ich sinf o‘quvchilarida mantiqiy fikrlashni shakllantirishda didaktik o‘yinlardan foydalanish usullari yoritilgan 
(Mavlonova & Rahmonqulova, 2010; To‘rayeva, 2019). Biroq ularning ko‘pchiligi an’anaviy o‘yin texnologi-
yalariga tayanadi.

Axborotlashgan jamiyat sharoitida raqamli didaktika va vizualizatsiyaning metodik mexanizmlari, xususan, 
maktab amaliyotida keng qo‘llanilayotgan LearningApps, ScratchJr, interaktiv simulyatsiyalar va kognitiv xari-
talarning mantiqiy operatsiyalar rivojiga ta’siri alohida tizimli tadqiqotni talab etadi.

TADQIQOT METODOLOGIYASI
Tadqiqotning metodologik asosi sifatida tizimli-faoliyatli yondashuv hamda shaxsga yo‘naltirilgan ta’lim 

tamoyillari tanlab olindi. Tadqiqotni amalga oshirishda quyidagi ilmiy-pedagogik metodlar majmuidan foydala-
nildi.
1.	 Nazariy metodlar:  mavzuga oid falsafiy, psixologik, pedagogik va metodik adabiyotlarni qiyosiy tahlil 

qilish; raqamli ta’lim platformalarining didaktik imkoniyatlarini modellashtirish.
2.	 Empirik metodlar:  maktab o‘qituvchilari va o‘quvchilari faoliyatini bevosita hamda bilvosita kuzatish; 

suhbat va so‘rovnomalar o‘tkazish; pedagogik tajriba-sinov ishlarini tashkil etish.
3.	 Kognitiv diagnostika metodlari:  bolalarning mantiqiy fikrlash darajasini baholash uchun maxsus 

moslashtirilgan testlar va topshiriqlar to‘plamidan (shakllarni guruhlash testlari, mantiqiy zanjir topshiriqlari) 
foydalanildi.
Tadqiqot doirasida amalga oshirilgan tajriba-sinov ishlari Farg‘ona viloyati Toshloq tumanidagi umumta’lim 

maktablarining boshlang‘ich sinf o‘quvchilari (jami 64 nafar o‘quvchi) ishtirokida tashkil etildi. Tadqiqotning 
xolisligini ta’minlash maqsadida o‘quvchilar ikki guruhga ajratildi.
•	 Nazorat guruhi (32 nafar o‘quvchi):  darslar odatiy darsliklar, standart plakatlar va an’anaviy mashqlar 

asosida tashkil etildi. O‘quvchilarga mantiqiy topshiriqlar asosan doskada va daftarda yozma shaklda 
bajarildi. 

•	 Tajriba guruhi (32 nafar o‘quvchi):  dars jarayoniga maxsus ishlab chiqilgan interaktiv raqamli o‘yinlar 
(haftada 3 marta, 15-20 daqiqadan) hamda vizualizatsiya dasturlari (animatsion algoritmik sxemalar, 
dinamik modellar va interaktiv doska topshiriqlari) integratsiya qilindi.

Tajriba uch bosqichda amalga oshirildi.

1.	 Aniqlovchi bosqich:  har ikki guruh o‘quvchilarining boshlang‘ich mantiqiy fikrlash darajasi dastlabki 
testlar orqali o‘lchandi va tahlil qilindi.

2.	 Shakllantiruvchi bosqich: tajriba guruhida muallif tomonidan taklif etilgan uch bosqichli raqamli metodika 
amaliyotga izchil tatbiq etildi.

3.	 Nazorat bosqichi:  yakuniy diagnostika o‘tkazildi va guruhlardagi o‘zgarishlar dinamikasi qiyosiy tahlil 
qilindi.

TAHLIL VA NATIJALAR
Tadqiqot yakunida olingan natijalar o‘quvchilarning mantiqiy tafakkur darajasi sezilarli darajada o‘zgargan-

ligini ko‘rsatdi. Ushbu o‘zgarishlar to‘rtta asosiy mezon bo‘yicha batafsil tahlil qilindi.

1.	 Analitik mantiq va qonuniyatlarni aniqlash qobiliyati

Tajribadan avval har ikki guruhda ham vizual ketma-ketlikdagi qonuniyatlarni aniqlash va yashirin elementni 
topish darajasi deyarli bir xil edi. O‘quvchilarning taxminan 45 foizi berilgan mantiqiy qatorni davom ettirishda 
xatolarga yo‘l qo‘yardi. Yakuniy bosqichda an’anaviy usulda o‘qitilgan nazorat guruhida ushbu ko‘rsatkich biroz 
o‘sib, to‘g‘ri bajarish darajasi 52 foizni tashkil etdi. Aksincha, darslarida raqamli vizual matritsalar va harakat-
lanuvchi animatsion o‘yinlardan muntazam foydalangan tajriba guruhida o‘quvchilarning 84 foizi eng murakkab 
vizual-analitik topshiriqlarni ham mustaqil va tez bajarishga erishdi. O‘quvchilar ekrandagi elementlar o‘rtasi-
dagi mantiqiy bog‘lanishlarni to‘g‘ri aniqlay oldilar.

2.	 Klassifikatsiya (guruhlash va saralash) ko‘nikmasi

Predmetlarni ularning muhim xossalariga ko‘ra turkumlarga ajratish mantiqiy tafakkurning asosini tashkil 
etadi. Nazorat guruhidagi o‘quvchilar yozma yoki og‘zaki shaklda berilgan tushunchalarni tasniflashda ko‘p 
hollarda ikkinchi darajali belgilarga chalg‘idilar (masalan, hayvonlarni o‘txo‘r va yirtqichlarga ajratish o‘rniga, 
tana rangi yoki kattaligiga qarab guruhladilar). Ushbu guruhda yakuniy to‘g‘ri yechish koeffitsiyenti 58 foizni 
tashkil etdi. Tajriba guruhida esa LearningApps platformasidagi “Klassifikatsiya” raqamli o‘yinidan keng foyda-
lanildi. Bunda o‘quvchilar ekrandagi turli rasmlarni tegishli “savat”larga sudrab o‘tkazishlari lozim edi. Noto‘g‘ri 
harakat qilinganda dastur xatoni ko‘rsatib, o‘quvchini qayta o‘ylashga undaydi. Mazkur interaktiv vizual qayta 
aloqa tufayli tajriba guruhida to‘g‘ri saralash ko‘nikmasi 89 foizga yetdi. O‘quvchilar ob’ektlarning muhim belgi-
larini tezroq anglay boshladilar.

3.	 Fazoviy mantiq va vizual tasavvur

Geometrik figuralar bilan ishlash, ularning fazoviy holatini aqliy aylantirish boshlang‘ich sinf o‘quvchilari 
uchun eng murakkab vazifalardan biridir. Daftardagi ikki o‘lchamli (2D) tasvir ko‘pincha bolaning tasavvurida 
uchinchi o‘lchamni shakllantira olmaydi. Nazorat guruhida geometrik mantiqiy topshiriqlarning to‘g‘ri bajarilish 
darajasi 48 foizdan oshmadi. Tajriba guruhida esa virtual 3D modellashtirish simulyatsiyalari va bolalar uchun 
mo‘ljallangan interaktiv geometrik o‘yin dasturlaridan foydalanildi. O‘quvchilar ekranda kub yoki piramidani 
turli tomonga aylantirib ko‘rish, uning qirralari va yoqlarini bo‘yash imkoniyatiga ega bo‘ldilar. Natijada tajriba 
guruhidagi o‘quvchilarning fazoviy-mantiqiy fikrlash darajasi sezilarli darajada oshib, to‘g‘ri javoblar koeffitsi-
yenti 81 foizni tashkil etdi.

4.	 Algoritmik fikrlash

Algoritm tuzish mantiqiy fikrlashning eng yuqori bosqichlaridan biridir. Boshlang‘ich sinf o‘quvchilariga reja 
asosida harakat qilishni hamda oqibatni old indan ko‘ra bilishni o‘rgatish muhimdir. Nazorat guruhida algoritmik 
masalalarni yozma shaklda yechish samaradorligi 50 foizni tashkil etdi. Tajriba guruhida esa ScratchJr vizual 
blokli dasturlash muhiti qo‘llanildi. O‘quvchilar o‘zlari tanlagan qahramonni harakatga keltirish uchun mantiqiy 
bloklar (“oldinga yur”, “sakra”, “o‘ngga buril”, “agar to‘siq uchrasa, orqaga qayt”) ketma-ketligini tuzdilar. Agar 
algoritmda xatolik bo‘lsa, qahramon noto‘g‘ri harakatlanadi va o‘quvchi xatosini darhol ko‘rib, uni tuzatish 
imkoniyatiga ega bo‘ladi. Mazkur metodika tajriba guruhida o‘quvchilarning algoritmik fikrlash ko‘nikmalarini 
86 foizgacha oshirdi.

Umuman olganda, tajriba guruhi o‘quvchilari topshiriqlarni nafaqat yuqori sifatda bajardilar, balki ularning 
mantiqiy masalalarni yechishga sarflagan vaqti nazorat guruhiga nisbatan o‘rtacha 40 foizga qisqardi. Bu esa 
interaktiv raqamli vizualizatsiyaning boshlang‘ich sinflarda intellektual samaradorlikni oshirishdagi yuqori peda-
gogik salohiyatini amaliy jihatdan tasdiqlaydi.

Tadqiqot natijalari shuni ko‘rsatdiki, mantiqiy fikrlash jarayonlari raqamli didaktika va vizual stimullar vosi-
tasida tashkil etilganda kognitiv yuklama sezilarli darajada optimallashadi. Buning sababi kognitiv psixologi-
yadagi “ikki tomonlama kodlash nazariyasi” (Dual Coding Theory) bilan izohlanadi. Mazkur nazariyaga ko‘ra, 
inson miyasi axborotni bir vaqtning o‘zida vizual va verbal kanallar orqali qabul qilganda, uni eslab qolish 
hamda mantiqiy qayta ishlash tezligi bir necha barobar ortadi. Uch bosqichli yangi metodik model. Pedagogik 
kuzatishlar va tajriba natijalari asosida mantiqiy tafakkurni rivojlantirishning uch bosqichli metodik modeli ishlab 
chiqildi:

1-bosqich: Kognitiv-vizual kirish → 2-bosqich: Interaktiv-mantiqiy faoliyat → 3-bosqich: Shaxsiy refleksiv 
loyihalash.

I bosqich. Kognitiv-vizual kirish (Mavhumlikdan reallikka). Darsning dastlabki 5-7 daqiqasida mantiqiy 
tushuncha mavhum shaklda emas, balki dinamik va harakatlanuvchi model orqali tushuntiriladi. Masalan, tabiiy 
fan darsida “Suvning tabiatda aylanishi” mavzusida quruq sxemani ko‘rsatish o‘rniga, o‘quvchining o‘zi simu
lyatsiya yordamida quyosh haroratini oshirib, yomg‘ir hosil bo‘lish jarayonini kuzatadi.

II bosqich. Interaktiv-mantiqiy faoliyat (O‘yin orqali tahlil). Dars mazmuni qat’iy mantiqiy qoidalarga ega 
bo‘lgan interaktiv o‘yin shaklida tashkil etiladi. Masalan, koordinata o‘qini tushuntirishda “Xazinani top” raqamli 
o‘yini orqali robotga “3 qadam yuqoriga, 2 qadam o‘ngga” kabi ketma-ket mantiqiy buyruqlar beriladi.

III bosqich. Shaxsiy refleksiv loyihalash. Yakuniy bosqichda o‘quvchi o‘zlashtirgan bilimlarini amalda 
qo‘llab, mustaqil mantiqiy mahsulot (kognitiv xarita yoki sxema) yaratadi. Masalan, “Gap bo‘laklari” mavzusida 
gapning egasi, kesimi va ikkinchi darajali bo‘laklari o‘rtasidagi munosabatni raqamli xarita yordamida mustaqil 
tuzadi.

O‘yin va ta’lim balansi prinsipi. Ushbu metodikani qo‘llashda aslo unutilmasligi lozim bo‘lgan qoida shundan 
iboratki, o‘yin hech qachon dars mazmunini soyada qoldirmasligi kerak. O‘yin darsning maqsadi emas, balki 
mantiqiy fikrlashni faollashtiruvchi pedagogik vosita hisoblanadi. Shu sababli har bir o‘yin darsning kognitiv 
yuklamasi, mantiqiy tahlil hamda sabab-oqibat bog‘lanishlarini aniqlashga qaratilgan topshiriqlar bilan uzviy 
bog‘liq bo‘lishi zarur. Raqamli texnologiyalarning tarbiyaviy ahamiyati.

Tadqiqot davomida interaktiv raqamli o‘yinlarning ta’limiy funksiyalaridan tashqari quyidagi tarbiyaviy va 
axloqiy jihatlari ham yaqqol namoyon bo‘ldi:

1.	 Jamoaviylik va hamkorlikni rivojlantirish. Interaktiv doskada “Mantiqiy labirint” yoki guruhli topshiriqlarni 
birgalikda bajarish jarayonida o‘quvchilar bir-birini tinglashni, boshqalarning fikrini hurmat qilishni hamda 
umumiy maqsad yo‘lida jamoaviy mas’uliyatni his etishni o‘rganadilar.

2.	 Irodaviy sifatlarni shakllantirish. An’anaviy darsda xato qilgan o‘quvchida qo‘rquv yoki ruhiy tushkunlik 
yuzaga kelishi mumkin. Raqamli o‘yinlarda esa xatolarni qayta tahlil qilish va cheklanmagan miqdorda 
qayta urinib ko‘rish imkoniyati mavjud. Bu esa qiyinchiliklar oldida taslim bo‘lmaslik va matonatlilik sifatla-
rini rivojlantiradi.

3.	 Tartib va qoidalarga rioya qilish. Har bir raqamli o‘yin muayyan algoritm va qat’iy qoidalarga asoslanadi. 
O‘quvchi qoidalarga rioya qilmasa, o‘yinda muvaffaqiyat qozona olmasligini anglaydi. Natijada unda o‘zini 
o‘zi boshqarish va ijtimoiy qoidalarga amal qilish ko‘nikmalari shakllanadi.

4.	 Sog‘lom raqamli gigiyena va madaniyatni shakllantirish.  Bolalarni raqamli qurilmalardan mutlaqo 
cheklash amaliy jihatdan samarasizdir. Mazkur metodika planshet va telefonlardan faqat ko‘ngilochar 
vosita sifatida emas, balki bilim olish, mantiqiy tafakkurni rivojlantirish va kognitiv salohiyatni oshirish vosi-
tasi sifatida foydalanish madaniyatini shakllantirishga xizmat qiladi.

XULOSA
Ushbu tadqiqot doirasida amalga oshirilgan nazariy tahlillar va amaliy tajriba-sinov ishlari boshlang‘ich sinf 

o‘quvchilarining intellektual hamda shaxsiy rivojlanishida zamonaviy raqamli didaktik vositalarning o‘rni beqiyos 
ekanligini isbotladi. Tadqiqot natijalari asosida quyidagi xulosalarga kelindi:

Nazariy jihatdan: Kichik maktab yoshidagi (7-11 yosh) bolalarda yaqqol-obrazli tafakkur ustun bo‘lganligi 
sababli, mavhum mantiqiy tushunchalarni vizual ko‘rinishga o‘tkazuvchi dinamik raqamli didaktik muhit zarur 
pedagogik ehtiyoj hisoblanadi.

Metodik jihatdan: Muallif tomonidan taklif etilgan “Kognitiv-vizual kirish – Interaktiv-mantiqiy o‘yin – Shaxsiy 
refleksiv loyihalash” shaklidagi uch bosqichli model ta’lim jarayonining yuqori interaktivligini ta’minlash bilan 
birga, o‘quvchilarda tahlil, klassifikatsiya va fazoviy mantiq ko‘nikmalarini izchil rivojlantiradi. 

Amaliy jihatdan: Pedagogik eksperiment natijalari raqamli metodika qo‘llanilgan tajriba guruhida o‘quv
chilarning mantiqiy topshiriqlarni mustaqil va to‘g‘ri bajarish koeffitsiyenti nazorat guruhiga nisbatan 26–36% ga 
yuqori bo‘lganligini hamda masalalarni yechish tezligi 1,5 barobarga oshganligini (ya’ni ularni bajarish uchun 
sarflanadigan vaqt sezilarli darajada qisqarganligini) ko‘rsatdi.

Tarbiyaviy jihatdan:  Interaktiv raqamli o‘yinlar jamoaviylik, matonat, intizom, qoidalarga rioya qilish va 
raqamli madaniyat kabi shaxsiy-axloqiy fazilatlarni rivojlantirishda samarali pedagogik vosita bo‘lib xizmat qiladi.

1.	 Galperin, P. Ya. Metodi obucheniya i umstvennoe razvitie rebenka [Teaching methods and mental development of the 

2.	 Ishmuhamedov, R., Abduqodirov, A., & Pardaev, A. Ta’limda innovatsion texnologiyalar  [Innovative technologies in 

education]. Tashkent: Iste’dod, 2008.
3.	 Kapp, K. M. The Gamification of Learning and Instruction: Game-Based Methods and Strategies for Training and 

Education. John Wiley & Sons, 2012.
4.	 Komenskiy, Ya. A. Izbrannie pedagogicheskie sochineniya [Selected Pedagogical Works]. Moscow: Pedagogika, 1982.
5.	 Mavlonova, R., & Rahmonqulova, N. Boshlang‘ich ta’limda integratsiya va innovatsiya [Integration and Innovation in 

Primary Education]. Tashkent: G‘afur G‘ulom nashriyoti, 2010.
6.	 Piaget, J. The Psychology of Intelligence. London: Routledge, 2001.
7.	 Rubinshteyn, S. L. Osnovi obshchey psikhologii [Foundations of General Psychology]. St. Petersburg: Piter, 2002.
8.	 To‘rayeva, B. Boshlang‘ich sinflarda matematika o‘qitish metodikasi [Methodology of Teaching Mathematics in Primary 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

